
Pennod 23 
Ychwanegu gwerth

Yn ystod y broses gynhyrchu, mae busnes yn ychwanegu gwerth at y deunyddiau crai y mae’n eu defnyddio 
wrth wneud cynnyrch.

Cyfrifo gwerth ychwanegol – y gwahaniaeth rhwng cost prynu deunyddiau crai a’r pris y mae’r nwyddau 
gorffenedig yn cael eu gwerthu amdano.

Yn yr enghraifft uchod, mae saer coed yn defnyddio mewnbynnau fel pren, sgriwiau a deunyddiau crai eraill i 
wneud bwrdd. Cyfanswm cost yr holl ddeunyddiau yw £24. Er mwyn gwneud y bwrdd, mae’r saer coed wedi 
cwblhau amrywiaeth o brosesau. Mae’r allgynnyrch terfynol – y bwrdd – yn cael ei werthu am £104. Y gwerth 
a ychwanegwyd yn yr achos hwn yw £80 (£104 – £24 = £80).

Ni ddylech ddrysu rhwng ychwanegu gwerth ac elw. O’r £80 o werth a ychwanegwyd yn yr enghraifft hon, 
rhaid tynnu cyflog y saer coed ac unrhyw orbenion sydd gan ei fusnes, fel cludiant ac yswiriant.

Nid yw ychwanegu gwerth yn berthnasol i gynhyrchu nwyddau yn unig – mae hefyd yn berthnasol i 
ddarparu gwasanaethau. Er enghraifft, pan fydd busnes cyfanwerthu’n prynu miloedd o duniau o ffa pob 
gan wneuthurwr, bydd yn gwerthu’r ffa am fwy nag y talodd amdanyn nhw. Mae’r gwahaniaeth hwn yn y 
pris yn cael ei ystyried fel ychwanegu gwerth. Mae’r cyfanwerthwr wedi darparu gwasanaeth ac felly wedi 
ychwanegu gwerth trwy ei gwneud yn gyfleus i adwerthwyr lleol ddod i’r warws i gasglu faint o ffa pob y mae 
eu hangen arnyn nhw i’w gwerthu i’w cwsmeriaid eu hunain yn eu siopau.

Deunyddiau crai 
(mewnbynnau)

Pren – £20
Bracedi – £2

Sgriwiau – £0.50
Paent – £1

Farnais – £0.50

£24

Prosesau

Torri
Llyfnu

Cysylltu
Peintio

Farneisio

Gwerth ychwanegol = £80

Cynnyrch gorffenedig (allgynnyrch)

£104

Sut mae modd ychwanegu mwy o werth?

Mae sawl ffordd i ychwanegu mwy o werth ar gyfer nwyddau a gwasanaethau:

• Prynu deunyddiau crai rhatach – fodd bynnag, rhaid bod yn ofalus nad yw ansawdd yn cael ei beryglu 
wrth wneud hyn. Wrth i fusnes dyfu, efallai y gall elwa ar ddarbodion maint prynu ac ychwanegu mwy 
o werth o ganlyniad i hynny.

• Gwella effeithlonrwydd y broses gynhyrchu – er enghraifft, gall hyn gael ei gyflawni trwy brynu 
peiriannau cyfredol neu hyfforddi’r gweithlu.

• Codi pris y cynnyrch – mae elastigedd pris y galw yn fater allweddol yma. Os bydd y busnes yn codi pris 
cynnyrch, y mae’r galw amdano yn sensitif i’r pris, bydd hyn yn arwain at ostyngiad mewn derbyniadau 
cyffredinol – sydd yn amlwg yn rhywbeth na fyddai am ei wneud.

• Gall cyflawni statws brand ar gyfer cynnyrch ychwanegu gwerth. Mae persawr Chanel yn gwerthu am 
lawer mwy na’r mwyafrif o’i gystadleuwyr, ond bydd y broses sy’n gysylltiedig â’i gynhyrchu bron yn 
union yr un fath. 

• Gall cynnig gwasanaethau ychwanegol â chynnyrch ychwanegu gwerth. Mae cynnig llinell gymorth 
i helpu â chwestiynau technegol, neu’r parodrwydd i osod offer newydd a chael gwared â hen offer 
mewn ffordd foesegol, yn enghreifftiau o hyn.

• Mae gwella hygyrchedd neu hwylustod i gwsmeriaid yn ddull profedig o ychwanegu gwerth. 
Mae allfeydd bwyd cyflym rydych yn gyrru trwyddynt, a chludo pitsa i’r cartref, yn enghreifftiau 
nodweddiadol. 

Themâu ar gyfer trafodaeth

Sut mae ychwanegu gwerth yn wahanol i elw?

Sut mae ychwanegu gwerth yn cael ei gyfrifo?

Sut mae busnes yn ychwanegu gwerth at ei nwyddau a’i wasanaethau?


